
Samferdselsministeren

Vår ref.: (nyttast ved korrespondanse)
Dykkar ref.:
Bergen, 29. januar 2004
200306858-20/027/MTOR




Kalkulasjonsrenta i nytte- kostnadsanalyser

Statens vegvesen skal rekne ut nytte og kostnader for alle vegprosjekt som blir planlagd. Dette skal teoretisk vise om prosjektet er ”samfunnsøkonomisk lønsamt”. Ein særs viktig faktor i dette reknestykket er kalkulasjonsretna, som gjer framtidig nytte og kostnad om til dagens kroner. Vestlandsrådet viser til at kalkulasjonsrenta er fastsett av finansdepartementet og samferdselsdepartementet til 8 % realrente for vegprosjekt. Når ein i tillegg legg til inflasjonen, kjem ein opp i ei nominell rente på nesten 10 % for veginvesteringar. Realrenta består av ei risikofri rente på 3,5 % og eit risikotillegg på 4,5 % for vegprosjekt.

Vestlandsrådet kan ikkje sjå at det er grunnlag for eit risikotillegg i kalkulasjonsrenta. Vi kan ikkje sjå at det er grunnlag for å leggje same risikotillegg i kalkulasjonsrenta for veginvesteringar, som for aksjeinvesteringar. Vegtransport står for 80 % av totalmarknaden innan person- og godstransport, og den aukar kvart år. Aksjar svingar frå kraftig auke til nedgang. Vestlandsrådet kan ikkje sjå at det er nokon samanheng mellom endringar i aksjemarknaden og verdien av vegar.

Vestlandsrådet vil tvert imot hevde at betre vegar fører til lågare risiko for konkurranseutsett næringsliv. I vårt fylke vil betre vegar og fergjeavløysing føre til betre framkomst, sikrare vareleveransar og lågare transportkostnader. Dette vil styrke konkurranseevna til eksportnæringane og redusere risikoen for utflagging. Betre vegar vil betre den lokale og regionale transporten, leggje til rette for auka pendling, styrkje lokale sentra og auke nettverksbygging i næringslivet.

Det er og merkeleg at Noreg, med lange avstandar til den europeiske marknaden, skal leggje på eit risikopåslag på kalkulasjonsrenta, når land vi brukar å samanlikne oss med, ikkje gjer det.

For øvrig meinar vi den risikofrie renta er for høg.

Vestlandsrådet krev at kalkulasjonsrenta for veginvesteringar ikkje skal ha påslag for risiko, men berre skal bestå av den risikofrie renta.

Med vennleg helsing

Torill Selsvold Nyborg

